
Ed. 108. Frumvarp til laga [80. mál]
um breyting á lögum nr. 55 25. mai 1949, um meðferð ölvaðra manna og drykkju-
sjúkra.

Flm.: Gísli Jónsson.

1. gr.
Fyrri málsgr. 1. gr. laganna orðist svo:
Þá. sem teknir eru höndum sakir ölvunar. skal lögreglan flytja i þar til gert

sjúkrahús eða sjúkrahúsdeild, ef fyrir hendi er, annars f venjulegt sjúkrahús, sem
hefur tök á að veita viðtöku slikum sjúklingum.

2. gr.
Aftan við 3. gr. laganna komi 3 nýjar málsgr., er orðist svo:
Nú leiðir rannsókn i ljós, að aðili er ekki haldinn drykkjusýki né að um yfir-

vofandi drykkjusýki sé að ræða, og skal hann þá látinn laus að lokinni rannsókn, en
jafnframt skal honum þó gert það ljóst. að ölvun. sem leiðir til handtöku, geti
áður en varir leitt til drykkjusýki og haft þar að auki í för með sér margvíslegar
hættur bæði fyrir þjóðfélagið og hann persónulega.

ítrekuð handtaka aðila vegna ölvunar skoðast sem yfirvofandi drykkjusýki.
og ber þá að fara með hann sem drykkjusjúkling samkvæmt ákvæðum þessara laga.

Þeim. sem sleppt er úr sjúkrahúsi að lokinni rannsókn, sbr. 2. málsgr. þessarar
greinar, skal gert að greiða allan kostnað við dvöl sína á sjúkrahúsinu, þar með talin
rannsókn og flutningur.

3. gr.
4. gr. laganna orðist svo:
Koma skal upp svo fljótt sem verða má sjúkrahúsum eða sjúkrahúsdeildum

til fullnægingar ákvæðum 1.-3. gr. Kostnaður við byggingu og rekstur slíkra sjúkra-
húsa eða sjúkrahúsdeilda greiðist úr gæzluvistarsjóði.

4. gr.
Á eftir 11. gr. laganna komi ný grein, er orðist svo:
Nú vilja félög, eitt eða fleiri saman, sem starfa að bindindis- eða líknar-

málum, reisa og reka á sinn kostnað gæzluvistarstöðvar og dvalarheimili fyrir
drykkjusjúkt fólk, sem af frjálsum vilja leitar sér lækninga við sjúkdómi sínum,
og er þá ráðherra heimilt að veita til þess styrk úr gæzluvistarsjóði.

Heilbrigðismálaráðherra staðfestir reglugerðir stofnana þessara, og skulu gæzlu-
vistarstöðvar og dvalarheimili, sem reist verða og rekin samkvæmt ákvæðum þessarar
greinar, háð yfirumsjón og eftirliti heilbirgðisstjórnarinnar.

5. gr.
Lög þessi öðlast þegar gildi.

Greinargerð.

Þegar lögin um meðferð ölvaðra manna og drykkjusjúkra voru til umræðu á
Alþingi 1949, var allmikill ágreiningur um það, hvaða stefna skyldi tekin í þessu
mikla vandamáli þjóðarinnar. Drykkjumannahæli, sem komið hafði verið upp með
ærnum kostnaði, hafði þá verið lagt niður. svo að þeir óhamingjusömu menn, sem
ofurseldir voru ofdrykkju, áttu sér engan samastað nema úti á víðavangi, hvernig
sem viðraði, og svo lögreglukjallarann í Reykjavík. þegar allt um þraut og þeir
höfðu enn á ný gerzt brotlegir við umferðarreglur eða önnur þau ákvæði, sem bönn-
uðu ölvun og drykkjulæti.

Þótt menn væru sammála um, að úr þessu ástandi yrði að bæta, greindi þá á um
leiðir. Þeir, sem skjótastar og mestar umbætur vildu á þessum málum, gerðu kröfur
um, að hætt yrði að skoða drykkjumenn sem lögbrjóta, heldur skyldi farið með
þá á allan hátt sem sjúklinga. Sá háttur skyldi niður lagður, að flytja þá á lög-
reglustöð sem afbrotamenn, en hinn tekinn upp, að flytja þá í þar til gerð sjúkra-
hús til þess að láta þá fá þar umönnun og meðferð, sem þeim væri nauðsynleg til
þess að komast aftur á réttan kjöl og yfirvinna sjúkdóminn. Þá var þess og krafizt,
að sérstakur áfengislæknir yrði settur yfir þessi mál og allur kostnaður við bygg-
ingu og rekstur sjúkrahúsa og vistheimila fyrir drykkjusjúklinga yrði greiddur
af þeim ágóða. sem áfengiseinkasalan gæfi ríkissjóði.

Þessi sjónarmið urðu ekki nema að nokkru leyti ráðandi við setningu laganna
1949. Með þeim lögum var ákveðið, að ríkissjóður skyldi styrkja bæjar- og sveitar-
sjóðina til þess að byggja og reka slík sjúkrahús á sama hátt og önnur sjúkrahús
í landinu. Jafnframt var þeim ákvæðum haldið, að enn skyldi flytja ölvaða menn
í fangaklefa og eins þótt um fyrsta brot væri að ræða.

Árangurinn af löggjöfinni var sá, að engar umbætur fengust á hinum eiginlega
vanda. Að vi su safnaðist fé til að aðstoða þau bæjar- eða sveitarfélög, sem kynnu

1



að vilja koma upp sjúkrahúsunum. þar sem ákveðið var í lögunum, að ákveðinni
upphæð af ágóða áfengiseinkasölunnar skyldi varið til þess að mæta þeim útgjöld-
um. Hins vegar fengust bæjar- og sveitarfélögin ekki til þess að taka á sig nokkur
útgjöld í sambandi við þessi mál og töldu, að ríkissjóði bæri að bera alla þá byrði,
svo lengi sem hann hefði óskertar tekjur af einkasölunni.

Það var því fyrst eftir að 8. gr. laganna var breytt þannig á þinginu 1953,
að gæzluvistarsjóður skyldi einn kosta byggingu og rekstur gæzluvistarhæla fyrir
drykkjusjúka menn, að nokkur skriður komst á framkvæmdir til umbóta í málinu.
Snerta þessar umbætur þó aðeins þá menn, sem þurfa langa hælisvist vegna drykkju-
sýki. Önnur ákvæði laganna frá 1949 eru enn óbreytt, með þeim sorglega árangri,
að engum sjúkradeildum hefur verið komið upp fyrir aðra drykkjusjúklinga, og
því eru þeir enn fluttir i fangaklefana og brennimerktir þar sem afbrotamenn.

Nefndin, sem ráðherra skipaði á þessu ári til þess að undirbúa rekstur og bygg-
ingu vistheimilis fyrir langvarandi drykkjusjúklinga. ræddi ýtarlega þann kafla lag-
anna, sem snertir þessi atriði, og lét í skýrslu sinni til ráðherra í té álit sitt á eftir-
farandi hátt:

"Þótt það sé ekki í verkahring nefndarinar að gera tillögur um annað eða meira
en það, sem snertir ákvæði 8. gr. laganna, sbr. þó lög frá 17. des. 1953, þykir henni
þó rétt að benda á, að hún lítur svo á, að brýna nauðsyn beri til að koma upp
þeim sjúkradeildum, sem 1.-5. gr. laganna frá 1949 gera ráð fyrir, þar sem ljóst
er, að sú starfsemi, sem þar er gert ráð fyrir að tekin verði upp, er meginskilyrði
fyrir því að fyrirbyggja langvarandi drykkjusýki og minnka á þann hátt eða jafnvel
útiloka þörfina fyrir hæli handa sjúklingum, sem þyrftu að dvelja um langan tíma
á slíkum stofnunum."

Breytingar þær, sem lagt er til í 1.-3. gr. frv. að gerðar verði á lögunum,
myndu gera kleift, ef samþykktar yrðu, að koma á þeim umbótum, sem nefnd sú,
er að framan greinir, lagði ríka áherzlu á, að ekki yrði frestað. Hefur mál þetta verið
rætt á ný við ráðherra, sem er því fylgjandi, að þessar breytingar nái fram að
ganga. En þar sem honum höfðu jafnframt borizt tilmæli um, að lögunum yrði
breytt þannig, að heimilt væri einnig að styrkja félög, sem koma vildu upp sams
konar vistheimilum, sbr. 4. gr. frv., óskaði hann eftir því, að slík heimild yrði tekin
upp í frv. Þótti sjálfsagt að verða við þeim tilmælum. Fylgdi þessu erindi til ráð-
herra svo hljóðandi greinargerð:

"Á Alþingi 1949 voru, svo sem kunnugt er, sett lög um meðferð ölvaðra manna
og drykkjusjúkra. Þar er svo ákveðið, að af ríkisins hálfu skuli reist og rekin
gæzluvistarhæli til þess að taka við þeim drykkjusjúklingum, sem þarfnast lang-
varandi vistar og umönnunar vegna sjúkdóms síns.

Þá er og ákveðið í nefndum lögum, að á árinu 1950--56 skuli Áfengisverzlun
ríkisins leggja til hliðar nokkra fjárhæð af tekjum sínum, og leggst þetta fé í sjóð,
er nefnist gæzluvistarsjóður.

Sjóðurinn á að hafa það hlutverk að standa undir kostnaði af framkvæmd lag-
anna frá 1949, eftir því sem heilbrigðisstjórnin ákveður.

Á Alþingi 1953 var lögum þessum nokkuð breytt, og með áfengislögunum, sem
samþykkt voru á Alþingi 12. apríl 1954, var ákveðið (29. gr.) að hækka þá upphæð
nokkuð, sem Áfengisverzlunin ætti að leggja í gæzluvistarsjóð, og greiðsluskylda
Áfengisverzlunarinnar til sjóðsins framlengd til ársins 1959.

Lögin frá 1949, um meðferð ölvaðra manna og drykkjusjúkra, kveða svo á í
8.--11. gr., að komið skuli á fót skipulagsbundinni starfsemi, sem ríkið rekur og
kostar að öllu leyti, til að vinna gegn drykkjusýki og afleiðingum hennar, og er
yfirumsjón þessara mála, lækning og gæzla hinna drykkjusjúku manna þar falin
geðveikrahælinu á Kleppi, sem hefur samkv. lögunum allt úrskurðarvald um það,
hverjum skuli ráðstafað á hið væntanlega eða hin væntanlegu gæzluvistarhæli, sem
reist verða og rekin af ríkinu samkv. lögunum. Hvergi í lögum þessum er gert ráð
fyrir því, að styrkja megi einstaklinga eða félög, sem taka sér fyrir hendur að

vinna af frjálsum vilja gegn áfengisbölinu eða hjálpa mönnum til að ná bata fyrir
eigin tilverknað. Þetta er mikill galli á löggjöfinni, því að víða annars staðar hefur
það gefizt mjög vel, að samhliða þeim gæzluvistarhælum, sem rekin eru af ríki
að sveitarfélögum, starfi smærri stofnanir, sem reknar eru af félögum, sem starfa
að bindindis- og líknarmálum. Má þar m. a. nefna gæzluvistarstöðvar og dvalar-
heimili Bláa krossins og A.A.-félagsskaparins í Noregi og víðar, svo að dæmi séu nefnd.

Hér á landi sem annars staðar hefur það gefizt vel, að frjást framtak einstak-
linga og félagssamtaka fái að njóta sín og sé styrkt til starfa samhliða aðgerðum
af opinberri hálfu, og má m. a. nefna starfsemi Sambands Ísl. berklasjúklinga og
Slysavarnafélagsins, sem unnið hafa stórvirki hvort á sínu sviði. enda bæði notið
verulegrar fjárhagsaðstoðar til starfsemi sinnar.

Hér á landi hefur nú verið stofnuð deild úr A.A.-félagsskapnum, en félags-
skapur þessi, sem er samtök fyrrverandi drykkjumanna til hjálpar ofdrykkju-
fólki, hefur gefið hina beztu raun bæði í Bandaríkjum Norður-Ameríku og á Norður-
löndum.

Félagsskapur þessi hefur það markmið að hjálpa fólki, sem komið er of langt
á braut drykkjuskaparins og á erfitt með að hverfa af þeirri braut af sjálfsdáðum,
án þess þó að það sé svo langt leitt, að það þurfi langvarandi vist á gæzluvistar-
hæli eða sjúkrahúsi. Sumt af þessu fólki þarf þó að vera hægt að taka af heimili
sínu um stundarsakir og láta það dvelja við góð skilyrði sér til hvíldar og hress-
ingar undir lækniseftirliti. Hefur því alls staðar reynzt nauðsynlegt, eigi félags-
skapur sem þessi að koma að verulegum notum, að hann geti skapað sér sæmi-
leg starfsskilyrði, sérstaklega hvað fyrrnefnd atriði snertir. Þá er það og, að all-
margt af því fólki, sem orðið hefur ofdrykkjunni að bráð, á annaðhvort ekkert
heimili eða getur ekki dvalizt á eigin heimili sínu fyrstu vikurnar eða mánuðina,
sem tilraun með lækningu þess er gerð. Þá þarf og að vera til einhvers konar
dvalarheimili, sem þeir menn geta fengið vist á um skemmri eða lengri tíma, er
koma af gæzluvistarhælum eða sjúkrahúsum, en eiga annaðhvort ekkert heimili til
að hverfa að eða kringumstæðurnar þar eru með þeim hætti, að því, sem áunnizt
hefur með sjúkrahús- eða hælisvistinni, er teflt í tvísýnu, fari sjúklingurinn þangað
aftur. SUk dvalarheimili eru ekki síður nauðsynleg því fólki, sem kemur af gæzlu-
vistarhælum ríkisins og oftast er með öllu vegalaust. þegar hælisvistinni lýkur,
en þeim, er leita sér lækninga á sjúkdómi sínum eftir öðrum leiðum.

Rétt þykir, að ráðin verði bót á þeim ágöllum laganna frá 1949,sem hér hefur
verið minnzt á, með því að bæta inn í lögin nýrri grein, sem heimili ráðherra að
veita styrk til gæzluvistarstöðva og dvalarheimila viðurkenndra bindindis- eða
líknarfélaga úr gæzluvistarsjóði, enda sé þess gætt, að yfirumsjón slíkra stofnana
verði í höndum heilbrigðisstjórnarinnar og að reglugerðir þeirra verði staðfestar
af ráðherra."

Með tilvísun til þess, sem að framan greinir, er þess vænzt, að frv. verði
samþykkt á þessu þingi.

